
KO māua tēnei, ko Tokoiti me Aufata Muaulu, o Tāmaki-Makarau, e oati ana i 

konei he tika, he pono ngā kupu katoa o tēnei tuhinga: 

 

KUPU WHAKATAKI 

1. E tuku ana māua i ēnei kōrero taunaki mō te kerēme 3077, he kerēme 

mā te hapū o Ngāti Rēhia.  

2. E aro ana tēnei ruku tātari ki ngā kaupapa here me ngā mahi a te 

Karauna e aupēhi nei i te reo Māori ki roto i te rāngai tūmatanui, otirā 

ki tēnei whenua.  

3. E tautoko mārika ana māua i te kerēme a tō māua hapū, a Ngāti Rēhia, 

me te whakahē i ngā mahi a te Karauna. Ka kōrerotia māua mō te 

hirahiratanga o te reo Māori ki a mātou, tana hua ki roto i tō māua 

whakatupuranga, ka mutu, a māua whēako mō te wāhi me te 

whakamahinga o te reo Māori ki roto i a mātou mahi.  

4. Hei āwhinatanga mā te Taraipiunara, ka pēnei te whakatakotoranga o 

a māua kōrero:  

(a) ko wai māua; 

(b) tā māua whakatupuranga i te reo Māori; 

(c) te hirahiratanga o te reo Māori ki a māua; ka mutu 

(d) a māua wheako ki roto i te rāngai tūmatanui. 

KO WAI MĀUA 

Tokoiti Muaulu 

5. Tauangitia te kapua o aitua ki tua o whakatau wairua, ki te hunga kua 

okioki. Whakangaro atu koutou ngā mate, ki te pō roa, ki te pō i tawhiti, 

ki te pō ka whakaoti atu. Ka whakahokia mau ngā rārangi kōrero ki a 

tātou, tēnā tatou i roto i ngā āhuatanga o te wā. 

Ko Tokerau te maunga 

Ko Mangonui te moana 

Ko Mataatua te waka 

Ko Whitiora me Hiruharama Hōu ngā marae 

6. Ko Toko Muaulu tōku ingoa. He uri ahau nō Ngāti Rēhia, Ngāti Hine me 

Hāmoa.  

7. Ko ahau te Pou Tikanga ki Te Matapihi – He Tirohanga mō te Iwi Trust 

(“Te Matapihi”). Ko tā mātou, he hāpai i ngā putanga, ngā whakataunga 

mō ngā whare, ngā kainga mō te hunga Māori. Ko tā mātou hoki he 

tautoko i te whakawhanaketanga o ngā kaupapa here e hāngai ana ki 

te Māori me te whai kainga. 

8. I mua tonu i ōku mahi i reira, he kaimahi ahau ki te Tāhū o te Ture, ki te 

Kōti-ā-rohe o Tāmaki Makaurau hei Kaiārahi / Family Court Navigator i 

te tau 2021 ki te 2023. Mea nei hoki ētahi o aku mahi o mua mō te 

Karauna: 

(a) He Child Youth and Family Specialist Carer ahau ki Oranga 

Tamariki / Ministry for Children i te tau 2015 ki te 2019;  

(b) He rite tonu taku tūranga ki te Ministry of Social Development, i 

mua i te orokohanganga mai o Oranga Tamariki.   

9. I kuraina ahau ki Wesley College i Tāmaki-Makaurau. I whai ahau i taku 

tohu Mātauranga Māori ki Te Wānanga o Aotearoa. Ka whiwhi ahau i 

taku tohu Whānau Ora i te tau 2021. 

10. Ko te reo Māori tērā e kaingākautia ana e au.  

Aufata Muaulu 

11. Ko Aufata Muaulu tōku ingoa. He rite tonu taku pepeha me taku 

whakapapa ki taku tuakana, a Tokoiti. 

12. I tēnei wā e mahi ana ahau ki Spectrum Foundation hei Pou Tikanga. 

Engari i mua i tēnei mahi, anei aku rārāngi mahi: 

(a) he kaimahi ahau ki te Tāhūhū o te Ture, ki te Kōti-ā-rohe o Tāmaki 

Makaurau hei Kaiārahi / Family Court Navigator/Liason Officer i 

te tau 2021 ki te 2023; 

(b) he Whānau Ora Team Lead ki Te Whānau o Waipareira mai i te 

tau 2020 ki te tau 2021:  

(a) He Child Youth and Family Specialist Carer ahau ki Oranga 

Tamariki / Ministry for Children i te tau 2015 ki te 2019. 

13. I kuraina ahau ki Wesley College i Tāmaki-Makaurau. I whai ahau i taku 

tohu Mātauranga Māori ki Te Wānanga o Aotearoa. Ka whiwhi ahau i 

taku tohu Whānau Ora i te tau 2020. 

14. Ko te reo Māori tērā e kaingākautia ana e au.  

TĀ MĀUA WHAKATIPURANGA I TE REO MĀORI ME ŌNA TIKANGA 

15. He mea whakatō te reo Māori ki roto i a māua i mua hoki i tā māua 

whānautanga mai ki tēnei ao. I te wā e kōpū tonu ana tō māua māmā, 

i reira te reo Māori e poipoi ana i a māua, i reira te reo Māori e tatari 

ana ki a māua.  

16. Nō reira, ko tō māua nei ao ko te ao Māori, ko te reo Māori. E kore e 

taea te whakawehe i ngā mea e rua. Ka whānau mai, ko te reo Māori te 

reo matua i kōrerotia e tō māua whānau, ā, ko te reo Māori te reo 

whakahaere i te whare, me te mea nei, ka uru tōtika māua ki roto i te 

Kōhanga Reo.  

17. He kaiako tō māua māmā i te Kohanga Reo, ki Te Tii. Nō reira i konā anō 

ka tino tipu, ka tino puawai tō māua reo Māori. Ka tino whakapuakina 

ā hinengaro ki tēnei mea te ao Māori, otirā, ki tō māua Ngāti 

Rēhiatanga. Kei reira hoki ngā kaumātua, ngā kuikuia e hāpai ake ana i 

a mātou te kāhui kōhungahunga i tērā wā. Ko te reo Māori, ko te reo o 

Ngāti Rehia,  te reo tuatahi. 

18. Ko mātou ngā mokopuna o te Kōhanga Reo o Mahore, he whanaunga 

katoa mātou. He tuakana, teina, tuahine katoa mātou. He Māmā katoa 

ngā Māmā ki a mātou. He matua katoa ngā Pāpā ki a mātou. He pērā 

hoki te piripono, te piritata a tō mātou hapori, tō mātou kāinga i tērā 

wā. Ko ngā Kaumātua, Kuia, ko rātou te tiketiketanga, ko rātou kē te 

taumata, ahakoa haere mātou ki hea, ahakoa he aha kē te kaupapa 

kōrero. Ko te mana nui, kei a rātou. 

19. I ngā rā o te kohanga reo, kaha tae atu mātou ki ngā kaupapa katoa o 

Te Tii, nā te mea he kohanga piritahi ki tō mātou marae o Whitiora. Ina 

karangahia he tangihanga, he mārena, he hui ā-hapū, he aha atu, he 

aha atu, i reira mātou tautoko ake ai i te kaupapa. Hakoa te tino kuare 

a te tamaiti ki ngā whakahaerenga me ngā āhuatanga o te wā, he mea 

whāngai tonu te reo Māori, ngā tikanga Māori ki a mātou e ngā kaupapa 

katoa. 

20. Ko te reo Māori, koira ko te kaikawe i te tikanga o te kāinga. Ina e mahi 

hē ana tētahi tangata, ka whakakotahi ngā kaumātua, kuia, ā, ka āta 

whiriwhiri, ka āta wetekina ngā kaupapa, kia whakarite he tikanga mō 

te anga whakamua. Nā te reo Māori i kawe i tērā kaupapa, nā te 

āhuatanga Māori, nā ngā tikanga Māori katoa i whakahaere i ērā 

kaupapa kia whakatika ai ko te āhuatanga o te noho whānau ki te 

whānau. Nō reira mātua rā, ka haere ngātahi te reo Māori me ngā 

tikanga.  

21. I a māua e tamariki ana, he kuare māua ki te ao hurihuri. I puta atu 

māua ki te Kura Tuarua ki Tāmaki Makaurau i runga i te pōhēhē ko ngā 

iwi katoa, ko te iwi Māori, ko te iwi Pākehā, ko te iwi Hamoa, ka mutu i 

reira. Ahakoa kua nuku ki taone kē, ko te whatumanawa kei te kāinga 

tonu. He hua māua nā o māua mātua tūpuna.  

TE HIRAHIRATANGA O TE REO MĀORI KI A MĀUA 

22. E mōhio mārika kē ana tātou i te hirahiratanga o te reo Māori. He 

tāonga nō tuawhakarere, kua tukuna mai e o tātou tūpuna. Kua 

kōrerotia kētia tō māua whakatupuranga i te reo Māori. Heoi, hei 

whakapūmau anō i tōna hirahiratanga, ki a māua anō, ko te reo Māori 

tō māua āo.  

23. E kī ana te whakatauki nā Tā Hemi Hēnare, ”ko te reo Māori te mauri o 

te mana Māori”.  Ki te kore te reo Māori, e kore hoki te tikanga Māori, 

ki te kore ērā mea e rua, kua kore te ao Māori. Ko te ngākau Māori, ko 

te wairua Māori, ko ērā āhuatanga katoa ka haere ngātahi. Koinei te tū 

Māori.  

24. He maha ngā hua kua puta i te reo Māori, ko te maringanui ki te 

whakatō i te reo Māori, ngā tikanga Māori, te wairua Māori, te ngākau 

Māori ki roto i a māua irāmutu, ki te whāngaihia ki ngā uri whakatipu. 

Koinei te tiketiketanga o ngā hua. Kua waimarie māua, inarā hoki, ko 

ahau (Tokoiti) ka tū hei māngai, hei kaikōrero mō tō mātou whānau. Ko 

kō atu i te 15 tau ahau e tū pēnei ana, ā, he mea hekenga mai ki ahau i 

taku Pāpā Rewi. Ko te reanga o taku māmā, i mahue. E whakapae ana 

māua nā ngā mahi tūkino a te kāwanatanga ki tō māua māmā reanga, 

ka ngaro te reo i a rātou. Engari, he mahi nui tēnei ahau te whakakanohi 

me te ārahi i tō mātou whānau.  

25. I waimarie katoa māua i tā māua whakatipuranga Māori. Heoi, me 

whakaaro hoki ki tēnei ao Pākehā hoki, ā, me pehea mātou e kawe i te 

reo ki te ao, ahakoa haere ai mātou ki hea. Nā, kua kaha māua ki te 

whakaaro mō ngā tamariki, ngā whakareanga kei raro, kia reo Māori te 

arero. Kua ngana mātou ki te tuku i a māua mātauranga hei painga mō 

te whānau, kia whai rautaki anō hoki mō te whakaora i te reo. I te wā 

nei, e kite ana māua i ngā hua me te mīharo te kite atu.  Ko te mea nui 

kia haere tonu ēnei whakawhanaketanga. E māharahara ana ki a māua 

irāmutu, me te reanga ki raro i a māua, i tā rātou puta ki te ao i roto i 

ēnei āhuatanga tāmi i te reo Māori, kaikiri ki te Māori? Me pēhea tā 

tātou tiaki i a rātou? 

26. Heoi, hāunga te taha whānau, he maha hoki ngā hua kua puta mō te 

taha ki te mahi. Kua whai mahi māua nā te reo Māori, te wairua Māori, 

te ngākau Māori te take. Kua haria atu rā a māua pūkenga Māori ki ngā 

tūranga mahi, ahakoa te aha. Waihoki, ko tētahi anō hua o te tupu i 

roto i te reo ko tēnei mea te whakawhanaunga i a mātou e puta ana ki 

te ao, e tūtakitaki ana ki ngā iwi taketake nā runga i tā iwi taketake 

mōhio ki ngā pēhitanga ā tauiwi. He āhuatanga e here nei i ngā iwi 

taketake puta noa i te ao. 

27. Kia kaua hoki tātou e pōhēhē nā te Karauna ēnei hua, ehara rā. Nā te 

Iwi Māori me tana ngākau nui ki tana reo Māori, ka puta mai ngā hua.   

TE REO MĀORI KI ROTO I TE RĀNGAI TŪMATANUI ME NGĀ RIPONGA WAI 

28. I kuhu māua ki te mahi i roto i te rāngai tūmatanui hei āwhina i te iwi 

Māori. Koinei tētahi wāhi ki a māua ki te hāpai ake i te oranga o te 

Māori, ka mutu, kia whakamahia a māua pūkenga reo Māori, tikanga 

Māori, ki roto i ēnei momo pūnaha Karauna. Ko te Iwi Māori e rongo 

ana i te ”persistent disadvantage” me te tika kia aro te Karauna ki te 

Tiriti o Waitangi me ōna kītaurangi katoa e kauparehia ai ngā tini 

taumahatanga ki runga i te Māori.  

29. Koinei te pūtake o a māua mahi katoa, te whai i te huarahi o te ora mō 

te Iwi Māori. Kua tāpiri hei Āpitihanga ”A” tētahi rīpoata nō te New 

Zealand Productivity Commision/Te Komihanga Whai hua o Aotearoa e 

tātari ana i ngā take whakataimaha ana i te tangata, i te Māori anō hoki, 

ka mutu, i ngā kaupapa here me te rautaki e whai hua ai a Aotearoa. E 

kī ana māua, ko te reo Māori hoki ka whai hua ki te oranga tonutanga 

o te Māori, ko te whakatinana hoki a te Karauna i āna takohanga ki raro 

i te Tiriti o Waitangi mō te reo Māori. 



7 
 

30. Mō te taha ki tā māua mahi ki Te Tāhū o te Ture ki te Kōti ā-rohe o 

Tāmaki Makaurau, ko te whānui o te rohe mahi, ka timata i te 

Mānukanuka o Hoturoa tae atu rā ki Te Rerenga Wairua. I a māua e 

mahi ana ki reira, torutoru noa iho ngā kaimahi Māori i kitea. Torutoru 

hoki ngā tāngata kōrero Māori, ahakoa te nuinga o ngā tāngata ka hau 

atu ki taua pūnaha me taua Kōti, he Māori.  

31. Koinei ko te mātāmua o te whakaaro ki te uru atu ki ēnei mahi i te Tāhū 

o te Ture, ko te manaaki i te iwi Māori e noho rawa kore ana, e noho 

taimaha ana. Ka mutu, ka rongo nei i te whakapau kaha ki te whai i te 

oranga mō te iwi Māori i te hapori o te Uru o Tāmaki. Nō reira, i 

whakaaro māua, anei he wāhi pai ki te āwhina i tēnei whāinga. He 

pōhēhē nui pea tēnei i te mea, katahi ka uru atu ki aua mahi, ka kite i 

te rahi o te kaupapa me te tini hoki o ngā taupā ki mua i te aroaro o te 

Māori.  

32. E mea ana ngā tatauranga, ko te Māori kei raro e putu ana, hauora mai, 

tangata mauhere mai, mātauranga mai, te mea te mea. Nō reira, ko te 

whakaaro ki a māua kia timata i te kōti whānau, kia āwhina i ngā 

whānau Māori, kia hāpai ake te kite i tētahi huarahi anga whakamua. 

Ka mutu, kia kauparehia te huarahi o te hara me te hāmene.   

33. He mea nui kia kite atu ngā whānau i te kanohi Maōri. Horekau he 

tangata i tua atu i te iwi Māori ki te tautoko i te iwi Māori. Nō reira, ko 

a māua mahi ki te Tāhū o te Ture he kanohi kitea (”community facing 

role”), he aro ki te taha whānau, ka mutu, he mahitahi ki ngā whānau. 

Ko te hiahia a ngā whānau kia hono atu ki ngā kaimahi Māori e mōhio 

ana, e mārama ana ki te ao Māori, e taea ai e rātou te whiriwhiri kōrero, 

e mārama hoki ki ngā tukanga o ēnei momo kōti. Engari, ko tētahi mate 

kē, ko te whai tautoko, rauemi, mō ngā momo kaupapa Māori.  

34. Ko au, ko Fata, tētahi o ngā kaitautoko i ōna rā e noho piri ana ki te 

Public Service Association e rapu ai i tētahi huarahi e whiwhi ai te 

tangata reo Māori i ngā pūtea ”allowances”. I te ngana mātou kia 

tautoko tika te kāwanatanga i ēnei pūkenga nui mō ngā kaimahi reo 

Māori a te Karauna. I taua wā, i te 2022, he nui ngā ārai me ngā taupā. 

Ko tētahi mea kāhore i pai ki ahau ko te tiki atu i te tokoiti tāngata Māori 

e whawhai ana mō ēnei rauemi, engari, ko te nuinga o ngā tāngata e 

whiriwhiri ana i ngā take e pā ana ki te reo Māori, he pākehā. Ki ahau 

nei, kahore tērā i te tika. Kei te Māori kē te mana ki te whakatau i ngā 

take kaupapa Māori, reo Māori, tikanga Māori, ā, ko te kāwanatanga 

mahi, he tautoko.  

35. He mea nui te kāwanatanga tautoko i ngā kaupapa Māori, i te 

whakamahinga o te reo Māori, e tūhonohono ai te Māori ki te Māori, e 

noho haumaru ai te Māori ki roto i tēnei pūnaha. He pūnaha pākehā 

tēnei, he pākehā ngā whakaaro, nō reira, ka tino tukituki ki ngā tikanga 

me ngā tukanga Māori i te nui o te wā. He maha ngā tauira kua 

whēakotia nei e māua. Koia e tino raru ai ngā Māori ka tae mai ki ngā 

kōti, ka mutu, ngā kaimahi Māori anō hoki.  

36. Ā kaimahi Māori i roto i te rāngai tūmatanui, he mea nui te whakawātea 

i a māua kia Māori ngā whakaaro, kia Māori te titiro, kia Māori ngā 

kōrero, kia taea ai e māua te tuku i te wairua Māori, i te ngākau Māori 

ki te iwi Māori. Engari, koina pea tētahi o ngā tino wero ki te kaimahi 

Māori, nā te mea me Pākehā te whakaaro, me noho pouaka te 

whakaaro, ki roto i ēnei tari kāwanatanga. Ko kore e tino āhei te noho 

Māori ki roto i ēnei tari. Ka mutu, e kore e taea te tutuki i a māua mahi.   

37. Waihoki, kāhore e tino mātau ana ngā tari me ngā kōti ki te tautoko me 

te tiaki i ngā tāngata Māori i runga i te āhuatanga Māori. He ngoikore 

rawa ngā pūkenga ki te taha tikanga, ki te taha ahurea Māori anō hoki. 

Me mōhio kē ngā kaimahi ki ngā ahuatanga Māori, ka mutu, ki te reo 

Māori. Ko te reo Māori he reo whakamana, he reo whai oranga, he reo 

whakapiki wairua. Kāhore te kāwanatanga e tino mārama ana ki te 

rētōtanga o te reo Māori ki te tangata Māori, he pōhēhē noa he reo 

whakawhiti kōrero noa iho. Tērā pōhēhē tērā.  

38. Koia nei e tino māharahara nui ana māua ki ēnei kaupapa here a te 

kāwanatanga, nā te mea;  

(a) e mea ana ēnei kaupapa here, kāhore te kāwanatanga i te whai 

whakaaro, i te whakaute i te reo Māori, i ngā tikanga Māori, i ngā 

mātauranga Māori, ka mutu, i te tangata Māori. Ko te wairua o 

ngā kaupapa here e mea ana ki te iwi Māori, ehara te reo Māori i 

te taonga, horekau he hua i roto i te reo Māori, ka mutu, me ngū 

tō reo Māori; 

(b) Kāhore te Karauna i te tautoko tika i te whakamahinga, i te 

whakapuaki, i te tuku o te reo Māori ki tōna taumata e tika ana. 

Kua roa nei te Karauna e pēnei ana, engari, ko ēnei kaupapa here 

mō te reo Māori a te kāwanatanga, he kino kē atu.  

(c) Kāhore te kāwanatanga i te aro tika ki a rātou ake rautaki, kī 

taurangi anō hoki, mō te iwi Māori me te reo Māori i roto i a rātou 

tuhinga, pēnei me te Rautaki Māori, arā, ”Te Haerenga” mō Te 

Tāhū o te Ture, hei tauira ake. E tāpirihia ana tēnei rautaki hei 

Āpitihanga ”E”. 

39. He whānui kē te pānga a ngā kāwanatanga kaupapa here ki te Māori. 

He maha hoki ngā ”Māori Capability Frameworks” me ngā rautaki reo 

Māori a tēnā tari, a tēnā tari. Ka mutu, he maha hoki ngā kaupapa Māori 

e whakahaerehia ana e ētahi tari me ngā Kōti, arā, ko te Kōti Matariki, 

Te Ao Mārama, me te huhua noa atu. Ko te reo Māori me te tikanga te 

kaikawe i ēnei kaupapa katoa ki tōna angitutanga. Engari, ki te kore te 

kāwanatanga e whai whakaaro, e whakaute i te reo Māori ki roto i te 

rāngai tūmatanui whānui, kore kore ka raru ngā putanga, ngā hua ka 

puta mō te Iwi Māori. I te mutunga iho, ko te Māori ka noho hei papa.  

40. Waihoki, ka tokoiti ngā kaimahi Māori, ngā kaimahi reo Māori anō hoki, 

ka uru atu ki ngā pūnaha kāwanatanga pēnei i Te Tāhū o te Ture nā ngā 

kāwanatanga kaupapa here mō te reo Māori. Engari, he maha ngā 

Māori e noho pōkaikaha nei i roto i ēnei pūnaha, ka mutu, me piki ake 

ngā āhuatanga Māori hei painga mā rātou. Me whai wāhi te Māori ki 

ēnei pūnaha, me nui ake te tokomaha o te Māori ki roto i ēnei pūnaha 

anō hoki. Engari, ēnei kaupapa here a te kāwanatanga, e ngana ana ki 

te kukume i te Māori ki raro. Kua huri tuara te kāwanatanga ki a mātou 

e noho taumaha nei.  

41. Kua kite kē māua i ngā hua o te mōhio ki te reo Māori me ngā tikanga i 

roto i a māua mahi. He taumaha ngā āhuatanga ka pā ki te Māori, ko 

ngā tāmitanga te take matua e pēnei ana te taumaha. Nō reira, ko ētahi 

o ngā mahi ki te āwhina i ngā whānau Māori, e kore e taea e te kaimahi 

pākehā. Me whakaaro Māori kē, me tirohanga Māori kē.  

42. He kuare ēnei mahi a te kāwanatanga. He hē. He mahi 

whakawehewehe tangata. He mahi whakamataku, whakatō i te 

whakamā ki roto i a Ngai Māori. Hakoa tēnei, ka mahi tonu i ngā mahi. 

Ka whakamahia ngā pūkenga kei a māua ki te hāpai ake i te iwi Māori, i 

runga i te tika me te pono.  

”Ko te reo te mauri o te mana Māori” 

Dated:  15 o Mei 2024  

 

_______________________ 
Tokoiti me Aufata Muaulu 

 

 




